
7

E Maboia aspertisciino in trovâ

Sûggetti, congiuntûe, lêughi, momenti

I ciù adattæ e ciù pronti pe intissâ

Disordini e remesci turbolenti,

Visto, che mentre i indigeni a laoâ

Pe-a çittæ nêuva ëan co-i Spagnolli intenti,

Gh’ëa ne-ô forte d’Alana l’ozio amigo

Do vizio, ô començò de chi l’intrigo.

De chì sciortiva a zimma chi attissava

L’inçendio, che a-ô momento ô piggiò campo,

E mandâ tutte in fûmme ô minacciava

De Colombo e speranze, e da-ô quæ scampo

Malapeña lê mæximo ô trovava;

E de chì s’aççendeiva ô primmo lampo,

Ch’ô precedeiva l’orrida tempesta

Tanto a-i Spagnolli e a quell’Indien fûnesta.

L’obbligo grave, ch’ô l’aveiva in sorte,

Alana a-i primmi giorni ô l'eseguiva;

Pe fâ uña passeggiata intorno a-ô forte

Solo appeña de giorno lê ô sciortiva;

Ma ô no lasciava senza guardia e porte,

Nè tutta ô voiva apprêuvo a comitiva;

E appeña che brillava Espero in çê

Cappo e sordatti ëan zà serræ a quartê.

Ma tûtto queto poi vedendo intorno,

Se scordavan doveî e discipliña

Cappo e guardie, e sciortivan nêutte e giorno:

E o che andavan a caccia pe-a vixiña

Foresta o në valadde do contorno,

O a pescâ, oppù a bagnâse ne-a mariña:

L’ëa ô forte in abbandon pe quæxi un meise

Comme un castello vegio d’un marcheise.

